
ԱՄՓՈՓԱԹԵՐԹ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՀԱՐԿԱՅԻՆ ՕՐԵՆՍԳՐՔՈՒՄ ԼՐԱՑՈՒՄ ԿԱՏԱՐԵԼՈՒ ՄԱՍԻՆ» ՀՀ ՕՐԵՆՔԻ ՆԱԽԱԳԾԻ


	1. ՀՀ պետական եկամուտների կոմիտե

	02.12.2021թ.

	
	N 01/3-3/77345-2021

	1. ՀՀ հարկային օրենսգրքի 122-րդ հոդվածի 5-րդ մասին համապատասխան՝ գույքի փաստաթղթերով հիմնավորված տեխնոլոգիական կորուստը համախառն եկամտից նվազեցվում է որպես նյութածախսի տարր՝ նույն մասով սահմանված չափով՝ օրենսգրքի 121-րդ հոդվածի 7-րդ մասի առաջին պարբերության 1-ին կետով սահմանված կարգով, իսկ նույն հոդվածի 7-րդ մասով սահմանված դեպքերում՝ նաև այդ մասով սահմանված չափով և կարգով: Նույն մասի կիրառության իմաստով՝ գույքի տեխնոլոգիական կորուստ են համարվում, մասնավորապես, խոտան արտադրանքը՝ շահութահարկ վճարողի սահմանած նորմայի չափով (2-րդ կետ)։
ՀՀ կառավարության 05.10.2017թ. N1261-Ն որոշմամբ սահմանված է հարկման բազայի որոշման նպատակով համախառն եկամտից նվազեցվող գույքի որակական, պատահական, տեխնոլոգիական և այլ կորուստների փաստաթղթավորման կարգը: Նշված կարգի`
ա) 2-րդ կետի 3-րդ ենթակետին համապատասխան՝ նույն կարգի կիրառության իմաստով գույքի տեխնոլոգիական կորուստ են համարվում մասնավորապես, խոտան արտադրանքը՝ շահութահարկ վճարողի սահմանած նորմայի չափով («բ» ենթակետ),
բ) 4-րդ կետի 3-րդ ենթակետին համապատասխան՝ տեխնոլոգիական կորուստները փաստաթղթավորվում են հարկ վճարողի կողմից կազմված տեխնոլոգիական գործընթացը բնութագրող փաստաթղթով, նյութածախսի հաշվետվությամբ կամ փաստացի կորստի չափն արձանագրող ակտով կամ արձանագրությամբ։
Միաժամանակ, ՀՀ ՊԵԿ նախագահի 12.12.2018թ. N749-Ն հրամանի N1 հավելվածով հաստատված շահութահարկի hաշվարկի 1-ին բաժնի 63-66-րդ կետերում լրացվում են oրենսգրքի 122-րդ հոդվածին համապատասխան կորուստները, որոնցում տեխնոլոգիական կորուստը առանձնացված չէ, քանի որ տեխնոլոգիական կորուստը որպես նյութածախսի տարր (մատակարարված արտադրանքի արտադրության հետ անմիջականորեն կապված ծախս) լրացվում է hաշվարկի 1-ին բաժնի 43-րդ կետում:
Այսպիսով, նախագծով սահմանվող կարգավորումների առնչությամբ անհրաժեշտ է հաշվի առնել, որ՝
ա) վաճառքի նպատակով ձեռք բերված խոտան ապրանքի գծով առաջացող կորուստը իր բնույթով վաճառող կազմակերպության համար չի հանդիսանում տեխնոլոգիական կորուստ և առավելապես կարող է որակվել որպես որակական կորուստ, 
բ) վաճառքի նպատակով ձեռք բերված խոտան ապրանքի գծով առաջացող կորուստի փաստաթղթավորման մասով չեն կարող կիրառվել ՀՀ կառավարության 05.10.2017թ. N1261-Ն որոշմամբ սահմանված տեխնոլոգիական կորուստների փաստաթղթավորման կարգավորումները և առավելապես կարող են կիրառվել որակական կորուստների փաստաթղթավորման մասով սահմանված կարգավորումները,
գ) վաճառքի նպատակով ձեռք բերված խոտան ապրանքի գծով առաջացող կորուստի նվազեցման մասով Նախագծով սահմանված կարգավորումները համանման են որակական կորուստների նվազեցման մասով օրենսգրքով սահմանված կարգավորումներին, 
դ) վաճառքի նպատակով ձեռք բերված խոտան ապրանքի գծով առաջացող կորուստը որպես տեխնոլոգիական կորուստ որակելու դեպքում, այդ կորուստի նվազեցման նպատակով անհրաժեշտություն կառաջանա նաև համապատասխան փոփոխություն կատարել ՀՀ ՊԵԿ նախագահի 12.12.2018թ. N 749-Ն հրամանի N1 հավելվածով հաստատված շահութահարկի հաշվարկում, իսկ որպես որակական կորուստ որակելու դեպքում նշված փոփոխության անհրաժեշտությունը չի առաջանա։ 
Հաշվի առնելով վերոգրյալը՝ նպատակահարմար ենք գտնում վաճառքի նպատակով ձեռք բերված խոտան ապրանքի գծով առաջացող կորուստը որակել որպես որակական կորուստ՝ համապատասխան փոփոխություններ և լրացումներ կատարելով օրենսգրքի 122-րդ հոդվածի և ՀՀ կառավարության 05.10.2017թ. N 1261-Ն որոշման՝ որակական կորուստներին վերաբերող դրույթներում։
	Ընդունվել է:
Առևտրական (առք ու վաճառքի) գործունեության նպատակով ձեռք բերված խոտան ապրանքի գծով առաջացող կորուստը նախագծով որակվել է որպես որակական կորուստ:

	2. Միաժամանակ, հաշվի առնելով, որ Օրենսգրքի 122-րդ հոդվածի գործող կարգավորումներին համապատասխան վաճառքի նպատակով ձեռք բերված խոտան ապրանքի գծով առաջացող կորուստը վաճառող կազմակերպության համար նույն հոդվածի 6-րդ մասին համապատասխան բնորոշվում է որպես այլ կորուստ և համախառն եկամտից նվազեցվում է այդ կորստի չափով՝ նույն հոդվածի 7-րդ մասով սահմանված կարգով, և նպատակ չունենալով սահմանափակել հարկ վճարողի կողմից նշված կորուստը որպես այլ կորուստ դիտարկելու հնարավորությունը, առաջարկում ենք նշված կորուստը նաև որպես այլ կորուստ դիտարկելու նպատակով նախագծով նախատեսել համապատասխան կարգավորումներ։ 
Վերոնշյալից ելնելով առաջարկում ենք նախագծի 1-ին հոդվածը շարադրել հետևյալ խմբագրությամբ․
«Հոդված 1.Հայաստանի Հանրապետության 2016 թվականի հոկտեմբերի 4-ի հարկային օրենսգրքի (այսուհետ՝ Օրենսգիրք) 122-րդ հոդվածի 3-րդ մասում երկրորդ նախադասությունը «շրջանառությունից հանվող գույքը կամ ապրանքը» բառերից հետո լրացնել «, ինչպես նաև առևտրական (առք ու վաճառքի) գործունեության նպատակով ձեռք բերված խոտան ապրանքը, եթե սույն հոդվածի 6-7-րդ մասերին համապատասխան՝ որպես այլ կորուստ չի նվազեցվում համախառն եկամտից։» բառերով։»։
	Չի ընդունվել:
Գտնում ենք, որ եթե առկա լինեն տվյալ խոտան ապրանքի գծով կորուստը Օրենսգրքի 122-րդ հոդվածի 6-7-րդ մասերին համապատասխան համախառն եկամտից նվազեցնելու հիմքերը, ապա հարկ վճարողը նվազեցումը կկատարի հենց այդ մասերով սահմանված կարգով՝ ապրանքի ամբողջ արժեքի չափով, այլ ոչ թե դրանք կդիտարկի որպես որակական կորուստ և համախառն եկամտից կնվազեցնի շրջանառության 1 տոկոսի չափով:

	2. ՀՀ էկոնոմիկայի նախարարություն
	08.12.2021թ.

	
	 N 01/18039-2021

	1. ՀՀ էկոնոմիկայի նախարարությունը կարևորում է հարկային օրենսդրությամբ առքուվաճառքի գործունեությամբ զբաղվող տնտեսավարող սուբյեկտների մոտ առքուվաճառքի փուլում խոտան արտադրանքի հետ կապված կարգավորումները՝ հաշվի առնելով, որ  անպատշաճ որակի ապրանքների վերադարձի կամ փոխարինման հետ կապված սպառողի պահանջը գործնականում տնտեսավարողների կողմից չի բավարարվում հարկային օրենսդրությամբ առքուվաճառքի փուլում խոտան արտադրանքի հետ կապված կարգավորումների բացակայությամբ։ 
	Ընդունվել է ի գիտություն:


	2. Առաջարկվում է որպես գույքի՝ փաստաթղթերով հիմնավորված տեխնոլոգիական  կորուստ սահմանել նաև անկոմպլեկտ ապրանքները, հաշվի առնելով,  որ  ՀՀ օրենսդրությամբ արդեն իսկ սահմանվում են անկոմպլեկտ ապրանքներ հանձնելու հետևանքները, համաձայն որի գնորդը (ստացողը) իրավունք ունի հրաժարվել անկոմպլեկտ ապրանքների համար վճարելուց, իսկ եթե նման ապրանքների համար վճարել է, ապա պահանջել վերադարձնելու վճարված գումարը մինչև ապրանքների թերությունները և անկոմպլեկտայնությունը վերացնելը կամ դրանք փոխարինելը:
	Ընդունվել է ի գիտություն:
Նախագծով սահմանված կարգավորումներն, ըստ էության, վերաբերում են նաև նմանատիպ ապրանքներին:

	3. Առաջարկվում է նախագծի 1-ին հոդվածի 1-ին և 2-րդ կետերը միավորել նպատակահարմարության դեպքում «ինչպես նաև» շաղկապի միջոցով՝ քանի որ նախատեսվող լրացումները վերաբերվում են Հարկային օրենսգրքի 122-րդ հոդվածի 5-րդ մասի  նույն (առաջին) պարբերությանը, ինչպես նաև հաշվի առնելով «Նորմատիվ իրավական ակտերի մասին» օրենքի 16-րդ հոդվածի 7-րդ մասի դրույթը, 2․ Նախագծի 2-րդ հոդվածը համարակալել։
	Ընդունվել է ի գիտություն:
Նախագծի վերանայմամբ պայմանավորված՝ նշյալ առաջարկությանը համապատասխան փոփոխություն նախագծում հնարավոր չէ իրականացնել:

	4. Հարկ է նշել, որ նախագծով նախատեսվող փոփոխությունների ու լրացումների արդյունքում անհրաժեշտություն կառաջանա համապատասխան փոփոխություններ կամ լրացումներ կատարել նաև Կառավարության 2017 թվականի հոկտեմբերի 5-ի N 1261-Ն որոշման մեջ, ուստի նախագծին կից հիմնավորման մեջ առաջարկվում է անդրադառնալ նշվածին։
	Ընդունվել է ի գիտություն:
Նախագծի հիմնավորման մեջ կատարվել է համապատասխան լրացում:

	3. ՀՀ արդարադատության նախարարություն
	05.01.2022թ.

	
	 N 01/27.1/298-2022

	1. Նախագծի 2-րդ հոդվածով նախատեսվում է, որ 2022 թվականի հունվարի 1-ի դրությամբ առևտրական (առք ու վաճառքի) գործունեության մասով առկա՝ սույն օրենքի համաձայն որակական կորուստ համարվող արտադրանքը (ապրանքը) համախառն եկամտից նվազեցվում է 2022 թվականի հարկային տարվա ընթացքում՝ այդ տարվա համախառն եկամտի երկու տոկոսի չափով:
Այս առումով հարկ ենք համարում նշել, որ տվյալ կարգավորումը պարզաբանման կարիք ունի, մասնավորապես՝ անհրաժեշտ է հստակեցնել, թե ինչով է պայմանավորված համախառն եկամտի երկու տոկոսի չափով նվազեցում կատարելու վերաբերյալ դրույթի նախատեսումը, եթե Օրենսգրքի 122-րդ հոդվածի 3-րդ մասով նախատեված է մեկ տոկոսի չափով նվազեցում:
	Ընդունվել է ի գիտություն:
Հաշվի առնելով այն հանգամանքը, որ առկա են համախառն եկամտից դեռևս չնվազեցված խնդրո առարկա խոտան ապրանքների գծով ձևավորված մեծածավալ կորուստներ, նախագծի անցումային դրույթներով նախատեսվել է 2022 թվականին հարկ վճարողներին հնարավորություն ընձեռել այդ կորուստները նվազեցնել համախառն եկամտի երկու տոկոսի չափով:  

	2. Նախագծի վերաբերյալ առկա են նաև հետևյալ տեխնիկական բնույթի դիտողությունները՝
1) Նախագծի 2-րդ հոդվածում չհամարակալված պարբերությունն անհրաժեշտ է համարակալել՝ նկատի ունենալով «Նորմատիվ իրավական ակտերի մասին» ՀՀ օրենքի 14-րդ հոդվածի 3-րդ մասի պահանջը, որի համաձայն՝ օրենսդրական ակտերում հոդվածները բաժանվում են «մասեր» կոչվող միայն համարակալված պարբերությունների: Հոդվածների մասերը կարող են բաժանվել միայն համարակալված կետերի, կետերը` միայն համարակալված ենթակետերի:
2) Նախագծի 2-րդ հոդվածում առկա իրավական կարգավորումներն անհրաժեշտ է նախատեսել եզրափակիչ և անցումային դրույթների տեսքով՝ նկատի ունենալով «Նորմատիվ իրավական ակտերի մասին» ՀՀ օրենքի 13-րդ հոդվածի 3-րդ և 4-րդ մասերի դրույթները:
	Ընդունվել է:
Նախագծում կատարվել են համապատասխան լրացումներ:

	3. ՀՀ վարչապետի աշխատակազմի ֆինանսատնտեսագիտական վարչություն
	18.03.2022թ.

	
	 N 02/16.2/8310-2022

	1. [bookmark: _Hlk90046930]Առաջարկվում է ՀՀ հարկային օրենսգրքի 122-րդ՝ «Կորուստները» հոդվածի 3-րդ մասում «շրջանառությունից հանվող գույքը կամ ապրանքը» բառերից հետո լրացնել «, ինչպես նաև առևտրական (առք ու վաճառքի) գործունեության նպատակով ձեռք բերված խոտան ապրանքը կամ հետագայում խոտանված և որպես խոտան հետ ընդունված ապրանքը» բառերը։
Այսինքն, առաջարկվում է շահութահարկ վճարողի հարկման բազայի որոշման նպատակով համախառն եկամտից նվազեցնել «, ինչպես նաև առևտրական (առք ու վաճառքի) գործունեության նպատակով ձեռք բերված խոտան ապրանքը կամ հետագայում խոտանված և որպես խոտան հետ ընդունված ապրանքը», մասնավորապես նախագծով առաջարկվող 2022 թվականի հարկային տարվա ընթացքում՝ այդ տարվա համախառն եկամտի երկու տոկոսի չափով:
Գտնում ենք, որ առաջարկվող փոփոխությունը խնդրահարույց է՝ հետևյալ պատճառներով.
ա) առևտրական (առք ու վաճառքի) գործունեություն իրականացնող հարկ վճարողը առք ու վաճառքի համար ապրանքները ձեռք է բերում արտադրողից կամ մատակարարից պայմանագրի հիման վրա: Եվ, եթե ձեռք բերված ապրանքը խոտան է, ապա այդ ապրանքը ձեռք բերող առևտրական (առք ու վաճառքի) գործունեություն իրականացնող հարկ վճարողը պետք է օգտվի պայմանագրային լուծումներից, մասնավորպես, խոտան ապրանքը պետք է վերադարձվի արտադրողին կամ մատակարարին` այն փոխարինելու կամ խոտանի դիմաց փոխհատուցելու կամ խոտանը ուղղելու, կամ դատարանի միջոցով արտադրողից կամ մատակարարից պետք է պահանջի փոխհատուցում: Այլապես, ըստ նախագծի, ստացվում է, որ անբարեխիղճ արտադրողի կամ մատակարարի պատճառով, որոնք իրենց պայմանագրային պարտավորությունները անբարեխիղճ են կատարել, պետք է պետական բյուջե պակաս շահութահարկ վճարվի, որը գտնում ենք անընդունելի:
բ) նախագծում առկա «ձեռք բերված խոտան» ապրանք եզրույթը իր մեջ պարունակում է հարկերից խուսափելու ռիսկեր և հարկատուների համար ստեղծում է հնարավորություն շահութահարկ պակաս վճարելու  նպատակով ձեռք բերված ապրանքների մեջ մշտապես ունենալ «խոտան ապրանք»: 
գ) կարող են լինել նաև բազմաթիվ դեպքեր, երբ  առևտրական (առք ու վաճառքի) գործունեություն իրականացնող հարկ վճարողը իրականացնի խոտան ապրանքների նպատակային ձեռք բերման բիզնես գործունեություն, որը իր համար համարվում է լիարժեք բիզնես գործունեություն, սակայն, սույն նախագծի ընդունման դեպքում նա հնարավորություն կստանա իր լիարժեք բիզնես գործունեության արդյունքում ոչ թե վճարել իր լիարժեք բիզնես գործունեության արդյունքին համապատասխան շահութահարկ, այլ նվազեցնել վճարման ենթակա շահութահարկի մեծությունը որպես խոտան ապրանքներ ձեռք բերող: 
Ելնելով վերը նշվածից գտնում ենք, որ անհարժեշտ է նախագծից հանել առևտրական (առք ու վաճառքի) գործունեության նպատակով ձեռք բերված խոտան ապրանքի մասով առաջարկվող կարգավորումը կամ այն լրամշակել նշված դիտողությունները և առաջարկությունները հաշվի առնելով:
	Չի ընդունվել:
Տվյալ դեպքում խոսքը վերաբերում է այն ապրանքներին, որոնց ձեռքբերման պայմանագրերով նախատեսված չէ խոտան ապրանքների բացահայտման դեպքում այդ ապրանքների՝ մատակարարին հետ վերադարձման հնարավորություն: Ավելին, պայմանագրով խոտան ապրանքների՝ մատակարարին վերադարձման հնարավորություն նախատեսված լինելու դեպքերում ապրանքը շահութահարկով հարկման նպատակով կորուստ համարելու հնարավորություն արդեն իսկ նախատեսված է Օրենսգրքի 122-րդ հոդվածի 7-րդ մասով: 
Ինչ վերաբերում է առևտրական (առք ու վաճառքի) գործունեությամբ զբաղվող հարկ վճարողներին ձեռք բերված խոտան ապրանքները համախառն եկամտից որպես կորուստ նվազեցնելու հնարավորություն ընձեռելու արդյունքում առաջացող՝ հարկերից խուսափելու ռիսկերին, ապա կիսելով այդ մտահոգությունը, այդուհանդերձ կարծում ենք, որ օրենսդրությունը չպետք է խոչընդոտ հանդիսանա տնտեսավարող սուբյեկտների մոտ փաստացի խոտան համարվող ապրանքը համախառն եկամտից նվազեցնելու առումով: Առավել ևս խոսքը վերաբերում է սահմանափակ դեպքերին և խոտան ապրանքը համախառն եկամտից հնարավոր է լինելու նվազեցնել համախառն եկամտի ընդամենը 1 տոկոսի չափով:

	2. Խնդրահարույց է նաև «հետագայում խոտանված և որպես խոտան հետ ընդունված ապրանքը», քանի որ պարզ չէ, թե ինչպես կարող է լիարժեք ապրանքը «հետագայում» դառնալ «խոտան ապրանք» և, թե ինչու է առևտրական (առք ու վաճառքի) գործունեություն իրականցնողը վաճառում ոչ լիարժեք ապրանք, որը նա այնուհետև հետ է ընդունում որպես «խոտան ապրանք»: Նույնիսկ, եթե ապրանքը որպես խոտան հետ է ընդունվել, ապա այս դեպքում առևտրական (առք ու վաճառքի) գործունեություն իրականացնողը պետք է օգտվի այդ ապրանքի ձեռք բերման համար արտադրողի կամ մատարակարի հետ ունեցած պայմանագրային լուծումներից, մասնավորապես, խոտան ապրանքը պետք է վերադարձվի արտադրողին կամ մատակարարին` այն փոխարինելու կամ խոտանի դիմաց փոխհատուցելու կամ խոտանը ուղղելու, կամ դատարանի միջոցով արտադրողից կամ մատակարարից պետք է պահանջի փոխհատուցում:
	Չի ընդունվել:
Տվյալ դեպքում խոսքը վերաբերում է այն ապրանքներին, որոնց թերությունները կամ տեխնիկական պարամետրերին անհամապատասխանությունները բացահայտվել են այդ ապրանքների հետվաճառքային երաշխիքային սպասարկման շրջանակներում: Ընդ որում, կրկին ընդգծենք, որ խոսքը այնպիսի ապրանքների մասին է, որոնք մատակարարին հետ վերադարձնելու և որոնց մասով մատակարարից փոխհատուցում ստանալու հնարավորություն պայմանագրով ի սկզբանե նախատեսված չի լինում:

	3. Նախագծի 3-րդ՝ «Անցումային դրույթներ» հոդվածով սահմանված է, որ «2022 թվականի հունվարի 1-ի դրությամբ առևտրական (առք ու վաճառքի) գործունեության մասով առկա՝ սույն օրենքի համաձայն որակական կորուստ համարվող արտադրանքը (ապրանքը) համախառն եկամտից նվազեցվում է 2022 թվականի հարկային տարվա ընթացքում՝ այդ տարվա համախառն եկամտի երկու տոկոսի չափով», այն դեպքում երբ Հարկային օրենսգրքի 122-րդ հոդվածի 3-րդ կետով այդ նույն նվազեցման տոկոսը սահմանված է մեկ տոկոս: Այսինքն, 2022թ համար բացառություն է կատարվում և նշված նվազեցման տոկոսը սահմանվում է կրկնակի չափով, այն է՝ երկու տոկոս:
Գտնում ենք, որ նախագծի 3-րդ հոդվածը հիմնավորված չէ:
	Չի ընդունվել:
Հաշվի առնելով այն հանգամանքը, որ առևտրական (առք ու վաճառքի) գործունեությամբ զբաղվող հարկ վճարողների մոտ նախորդ տարիների ընթացքում կուտակվել են նմանատիպ խոտան ապրանքներ, որոնք հարկ վճարողները հնարավորություն չեն ունեցել որևէ ձևով դուրս գրել կամ նվազեցնել համախառն եկամտից որպես կորուստներ՝ նախագծով հնարավորություն է ընձեռվել հարկ վճարողներին 2022 թվականի համար խնդրո առարկա կորուստները համախառն եկամտից նվազեցնել 2 տոկոսի չափով:  


	4. Գտնում ենք նաև Հարկային օրենսգրքում անհարժեշտ է սահմանել «խոտան ապրանք»-ը, այլապես պարզ չէ, թե ինչպես և ու կողմից պետք է որոշվի ապրանքի «խոտան» լինելը, ինչպես նաև սահմանել  ապրանքը «խոտան» ճանչելու դեպքերը (մեխանիզմները):
	Չի ընդունվել:
Գտնում ենք, որ «խոտան ապրանք» հասկացությունը Հարկային օրենսգրքում առանձին սահմանելու անհրաժեշտությունը բացակայում է՝ հաշվի առնելով այն հանգամանքը, որ խոտան ապրանք ասելով՝ նկատի ունենք այն ապրանքը, որը հնարավոր չէ օգտագործել այդ ապրանքի նպատակային նշանակությանը համապատասխան:

	5. Անհարժեշտ ենք համարում նշել նաև, որ Հարկային օրենսգրքի 122-րդ հոդվածի 6-7-րդ մասերին համապատասխան՝ «խոտան ապրանք» հանդիսացող կորուստները, որպես այլ կորուստ, այդ կետերով սահմանված կարգով, ինչպես նաև կառավարության 05.10.2017թ. «Հարկման բազայի որոշման նպատակով համախառն եկամտից նվազեցվող գույքի որակական, պատահական, տեխնոլոգիական և այլ կորուստների փաստաթղթավորման կարգը սահմանելու մասին» N 1261-Ն որոշման պահանջներին համապատասխան կարող են նվազեցվել համախառն եկամտից:
	Ընդունվել է ի գիտություն:
Օրենսգրքի 122-րդ հոդվածի 6-րդ և 7-րդ մասով սահմանված կարգով ապրանքը այլ կորուստ համարելու համար անհրաժեշտ է, որ բավարարված համարվեն Օրենսգրքի 122-րդ հոդվածի 7-րդ մասով սահմանված չափանիշները, մինչդեռ խնդրո առարկա դեպքում այդ չափանիշները բավարարելու հնարավորություն ի սկզբանե առկա չի լինում, հակառակ դեպքում հարկ վճարողները կնախընտրեին խնդրո առարկա խոտան ապրանքները որպես այլ կորուստներ համախառն եկամտից ամբողջությամբ նվազեցնել: 



